Notáhta – Guovdageainnu meahcceguovddáža bargu ja ovttasbargu suohkaniin 

2015 álggahuvvui bargu hukset luondduguovddáža Guovdageidnui ja 2018 čohkkii suohkan iešguđet guovddážiid čoahkkimii ulbmiliin hukset oktasaš guovddáža čájehit min luonddu, kultuvrra ja máilmmiárbbi. Lea leamaš máŋga plána ja višuvnna, muhto man guhkás mii leat ollen? 
Mii čállit dan čilgehusa suohkanii dan dihte go min mielas lea áigi deaivvadit ja ságastallat dan birra mii lea dahkkon ja movt mannat viidáseappot.

Meahcceguovddáža višuvnnat
Min ulbmil lea hukset guovddáža mii addá dieđu luonddu ja meahcásteami birra sihke Guovdageainnu olbmuide ja turisttaide ja mii addá dietnasa ja bargosajiid.
Guovdageainnu meahcceguovddáža (GMG) vuođđu lei ovdaprošeaktaraporta, mii almmuhuvvui 2017 čavčča. (http://meahcci.info/rapport/gmg.htm). Das lea oanehis čoahkkáigeassu
(http://meahcci.info/rapport/gmgc.htm), mas mii siteret:
Mihttu dáinna guovddážiin lea nannet luonddudieđa, luonddugeavaheami, luondduilu ja luonddugáhttema. ...
Guovddáža fágasuorggit čájáhusain ja doaimmain:
· Luondu: Eanadat ja dálkkádat, botanihka, zoologiija ja geologiija. 
· Luonddugeavaheapmi: boazodoallu, šibitdoallu, bivdin ja guolásteapmi, šaddogeavaheapmi. 
· Sisabáhkkemat: luottat, motorjohtoleapmi luonddus, nuoskideapmi, elrávdnjehuksen, ruvkedoaibma ja minerálaohcan, gáhttenguovllut, dálkkádatrievdadusat, luonddu rehabiliteren maŋŋil sisabahkkemiid. 
· Kultuvra: čanastagat kultuvrra ja luonddu gaska, Guovdageainnu kultuvra- ja dáidda ovdanbuktimat. 

Maid Meahcceguovddáš lea ollášuhttán dán rádjái
1. Organisašuvdna
Huksen organisašuvnna, mas leat miellahttun sihke searvvit ja eaŋkilolbmot, válljejuvvon stivra mas leat mielde olbmot iešguđetge birrasiin ja ealáhusain. Mis lea org.nr., báŋkokonto ja kántuvra mas leat dárbbašlaš kántorbiergasat ja ollu girjjit luonddu birra.

2. Dokumentašuvdna
Čohkken ollu dieđuid maid leat bidjan neahttasiidui http://meahcci.info dáid fáttáid birra:
LUONDU: Eanadat ja dálkkádat, Šattut, Eallit, Geologiija, Guovssahasat
MEAHCÁSTEAPMI: Bivdu, Guollebivdu, Boazoealáhus
MEAHCCEHÁLDDAŠEAPMI: Mo hálddašit meahci, Suodjalanguovllut, Sisabahkken lundui
MEAHCCEGUOVDDÁŠ: Maid mii leat bargan, Sámi šládjanamat, Fálaldagat skuvllaide
KULTUVRA JA TURISMA: Luondu ja kultuvra, Máilmmiárbi, Turisttaid várás
 
3. Čájáhusat
Mis leat čájáhusat maid ieža leat ráhkadan mat gokčet sullii 65 m2 areala čájáhusseinniin ja 4  hildosekšuvnna minerálain, čuovvovaš fáttáin: guollebivdu, lottit ja lodden, boazodoallu, šattut, guobbarat, geologiija, ruvket, elfápmohuksen. Čájáhusat leat eanaš leamaš Kulturviesut, muhto oasit leat čájehuvvon Báktehárjjis, 3 skuvllas Guovdageainnus, Álttá giellaguovddážis ja Ráisa álbmotmeahcceguovddážis.
	Iežamet čájáhusaid lassin mii čakča 2020 čájehit NVE ja Justismusea johtti čájáhusaid Guovdageainnu-Álttá-čázádaga dulvvadeami ja siviila jegohisvuođa birra 

4. Lágideamit
Mii leat lágidan kurssaid fáttain: šattut, borramuš, čuopmaneaskin, nuohttun.
Mii leat doallan 3 rabas čoahkkima min plánaid birra, lágidan beassašdoaimmaid 2018, Geologiija beaivvi 2019 ja 2020.

5. Giellabargu     
GMGs lea sámegiella bargogiellan ja buot stivračoahkkimat ja siskkáldas gulahallan lea sámegillii sihke njálmmálaččat ja čálalaččat. 
Min neahttasiiddut galget leat parallealla sámegillii ja dárogillii. Dál lea sullii 80% gárvvis sámegillii ja 95% dárogillii. 
Min čájáhusain lea measta buot teavsttat sámegillii, dárogillii ja eŋgelasgillii.
Mii leat čohkken sámegiel šládjanamahusaid Artsdatabanken várás, nu ahte doppe sáhttá dál ohcat sámegiel namaiguin.

6. Ovttasbargu eará ásahusaiguin
Mis lea ovttasbargu báikkálaš skuvllaiguin ja servviiguin/ásahusaiguin mat barget historjjáin, meahcástemiin ja luonddugáhttemiin. Guovdageainnu olggobealde mis lea ovttasbargu fágaolbmuiguin ee. ásahusain UIT, UIO, NTNU, NGU, NINA, NVE.
Mii leat searvvan ovttasbargui báikkálaš fitnodagaid gaskkas, ovttas Sámi ealáhusgárdiin.


Meahcceguovddáža plánat ja sávaldagat viidáseappot
Dasa lassin maid mii leat bargan ja háliidit joatkit, mii leat plánen 4 váldodoaimma, masa mii leat dahkan ollu ovdabarggu. Buot dáid doaimmat dárbbašit ovttasbarggu suohkaniin:

A. Oktasaš luonddu, kultuvrra ja máilmmiárbbi guovddáš
Ovddeš sátnejođiheaddji bovdii čoahkkimii 2018 giđa, masa mii searvvaimet. Suohkanstivra juolludii kr. 600.000, ja Sámi musihkkafestivála ráhkadii čilgehusa ja galggai hálddašit barggu. Mii luhtiimet dasa ahte mii oažžut ruđa min oasis, ja dagaimet ollu barggu čohkket dieđuid ja govaid čájáhussii. Muhto de suohkan geasai maŋidii ášši, go ferte almmuhit dan eará láhkái. Boađus lea ahte mii leat geavahan ollu barggu ja ollu ruđaid dasa, muhto eat leat ožžon evrre ge suohkanis. Go suohkanstivra mearridii almmuhit ášši ođđasit ja bivdit fálaldagaid, de GMG stivra mearridii ahte mii áigut addit fálaldaga, muhto mii eat leat vel beassan dahkat dan. Mii bivdit danin čilgehusa maid suohkan lea dahkan ja maid áigu dahkat.

B. Luonddu- ja kulturbálggis, "Márkanbálggis"
Dát lea jurdda mii ii lean mielde min ovdaprošeavttas, muhto maid fuomášeimmet diibmá arkiteaktagilvvu oktavuođas. Mii háliidit ráhkadit luonddu- ja historjábálgá Márkanis, Boaronjárggas gitta Kulturvissui, vejolaš viiddidemiin, ee. girkui, mii seammas sáhtášii čatnat oktii čájáhusaid. Guovdageainnu historjásearvi háliida searvat dasa ja veahkehit kulturhistorjálaš dieđuiguin. Oanehis govvapresentašuvdna: http://meahcci.info/balggispres.pdf
Prošeaktačilgehus: http://meahcci.info/markanbalggis13.doc 
Mii leat ságastallan suohkana areálaplánejeddjiin ahte bálggis livččii vejolaš suohkana doaimmaid ja plánaid ektui, muhto eat leat vel ságastallan suohkana politihkariiguin háliidit go sii dákkár bálgá.
Mii leat ohca ruđa ovdaprošektii suohkana nuppástuhttinruđas, muhto Ovddos ja ovdagoddi lea hilgon ohcama, go sin mielas dat ii heiven Ovddosa njuolggadusaide. Dan maŋŋá eat leat bargan eambbo dainna, go eat sáhte dahkat dan ruđa haga.

C. Álbmotmeahcceguovddáš – Anárjoga álbmotmeahcci
Go suohkan attii ruđa GMG ovdaprošektii, lei eaktu ahte mii galggaimet guorahallat álbmotmeahcceguovddáža. Dan mii leat dahkan dás: http://meahcci.info/rapport/gmg5.htm. 
Dan maŋŋil mii leat searvan čoahkkimii álbmotmeahcceguovddážiid birra maid Sámediggi lágiidii. Mii leat maiddái geahččalan bovdet Anárjoga álbmotmeahci stivra seminárii čilget sin barggu, muhto seminára maŋiduvvui dalle, ja dan maŋŋá eat leat čuovvulan ášši. Mii leat čállán oalle ollu Anárjoga álbmotmeahci ja oppalaččat suodjalanguovlluid birra neahttasiiddus, http://meahcci.info/vern-n.htm. Mii leat plánen ráhkadit unna čájáhusa álbmotmeahci birra, muhto eat leat vel háhkan doarvái buriid govaid. 
Mii diehtit ahte suohkanis lei plána ohcat stáhtusa álbmotmeahccesuohkaniin, muhto eat dieđe mii lea boahtán dás.

D. Guovdageainnu-Álttá-čázádaga dulvadeami stuimmit – Dokumeantašuvdnaguovddáš 
Máŋga jagi leamaš sáhka álggahit dokumeantašuvdnaguovddáža dán ášši birra, áinnas Mázes. Sámediggi juolludii ruđa ovdaprošektii, muhto ii leat boahtán nu ollu das, earret go gaskabottosaš čájáhus mii RDMas lei 2018/19, ja jearahallanprošeakta mii RDMas lea dál. 
Juo 2018 ráhkadeimmet unna čájáhusaža áššis, maid mii maŋŋil lea buoridan. Mii leat maiddái čohkken hui ollu dieđuid neahttasiidui: http://meahcci.info/altakraft-s.htm.
Maŋimus jagiid leat ráhkaduvvon unnimusat 3 johtti čájáhusa (NVE, Justismuseet, OCA). Mii leat váldán oktavuođa singuin vai oažžut dáid čájáhusaid Guovdageidnui, ja oaččuimet NVE ja Justismusea čájáhusaid dál  14.09.–31.10.2020. Lea leamaš oalle buorre beroštupmi ja mii leat lágiidan rahpama ja presentašuvnnaid mas leat leamaš logaldallamat ja muitalusat. Máŋggas geat leat oaidnán čájáhusaid lohket ahte mis berre leat bistevaš čájáhus Guovdageainnus. Danin bovddiimet ovttas RDMain čoahkkimii dan birra 19.10., muhto dađe bahábut eai boahtán bovdejuvvon guossit suohkanis, Sámedikkis ja historjásearvvis. Doalaimet dattetge čoahkkima RDMain ja soabadeimmet ovttasbargat viidáseappot. Eat beasa nu guhkás ovdal go diehtit maid suohkan ja Sámediggi háliida. 
 

Guovdageainnu suohkana ja meahcceguovddáža oktavuohta

Ovdaprošeavtta áiggis lei buorre oktavuohta suohkaniin. Suohkan juolludii 50.000 kr. ovdaprošektii ja beasaimet geavahit suohkana čoahkkinlanjaid nuvttá. Maŋŋil oaččuimet maiddái nuvttá atnit guokte lanja Kulturviesus, ja mii leat beassan kopieret báhpáriid nuvttá Bálvaluskántuvrras. Ovddit válgaáigodagas searvai sátnejođiheaddji dahje várresátnejođiheaddji min rabas čoahkkimiidda ja resursajoavkku čoahkkimiida, ja mis leat maiddái leamaš sierra čoahkkimat sátnejođiheddjiin. GMG lea maiddái searvan buot čoahkkimiidda maidda suohkan lea bovden oktasaš guovddáža birra.
	Ovttasbarggus lei buorre álgu, muhto dađe bahábut ii leat doaibman seamma bures 2019 rájes:
– Mii leat 2017 rájes ohcan doarjaga sihke suohkanis oppalaččat, orrunmoktafoanddas ja nuppástuhttinruđas, muhto visot lea hilgojuvvon.
– Mis ii leat vel čielga šiehtadus man muddui mii beassat geavahit Kulturviesu.
– Suohkan lea juolludan ruđa oktasaš guovddážii, muhto lea geassán dan ruovttoluotta.
– Ii leat leamaš njuolga oktavuohta dála politihkalaš jođihemiin.	

 Mii diehtit ahte dálá eanetlohku suohkanstivrras lea oktasaš prográmmii čállán ulbmilin nannet Meahcceguovddáža huksema. Danin háliidit dál hástalit suohkana politihkariid vástidit mo sii sáhttet veahkehit dan barggus.
	Dál lea dilli ahte GMG lea doaibman 3 jagi measta ruđa haga. Mii eat leat nagodan bálkkáhit beaivvalaš jođiheaddji eat ge prošeaktabargiid, ja dušše máksán veahá veahkis nu go monteren ja jorgaleapmi. Muđui lea leamaš eaktolaš ja nuvttá barggu duohken, ja nu eat nagot joatkit. Mis lea stivrras penšunista geas lea leamaš veahá áigi bargat GMG áššiiguin, muhto buot earáin stivrras lea olles bargu, bearašovddasvástádus ja eará doaimmat. Jus mii galgat joatkit ja áiggi mielde viiddidit min bargu, de dárbbašit jođánepmosat bálkkáhit beaivvalaš jođiheaddji. Mii áigut danin maiddái ságastallan suohkaniin dan birra mo čoavdit ruhtadeami.

